
തൊഴിലാളിയുടേയും അഭിമാനത്തെ ചോദ്യം ചെയ്ത ഒരു ജുഗുപ്സാവഹമായ സംഭവം, അവൾ എന്നെ ധരിപ്പിച്ചു. അതായത് പുല്ലുതറയിലെ തോമ്മായുടെ മകൾ നീലിയെ വേണു വളരെ നാൾ തന്റെ കളിപ്പാട്ടുമായി ഉപയോഗിച്ചു. ‘തീയോടു കളിച്ചാൽ പൊള്ളും’ എന്നു പറയുന്ന പോലെ പതിനെട്ടുകാരി ഗൎഭിണിയായി. തമ്പുരാൻ അവൾക്കേതോ മരുന്നു കൊടുത്തു. അത് ആസിഡു് ആയിരുന്നെന്നു് പിന്നീടാണ് നാട്ടുകാരറിഞ്ഞതു്. അവൾ മരിച്ചു.



അന്നുമുതൽ ആ വിടകേസരിയായ മുതലാളിയെ പിശാചിനെക്കാൾ ഭയത്തോടുകൂടിയാണ് യൗവ്വനം മുറ്റിനില്ക്കുന്ന പാടത്തിന്റെ സന്തതികൾ കരുതുന്നതു്...





പ്രൊഡ്യൂസർ വേണു! ഞാനാപേരു കേട്ടിട്ടുണ്ടു്. ‘സുന്ദരി’ ‘പാടുന്ന പടവാൾ’ ‘പ്രപഞ്ചം’ ‘ഒരു പാണ്ടികശാല’ തുടങ്ങിയ ഗതികേടിന്റെ കേളിരംഗങ്ങളായ ചിത്രങ്ങൾ നിൎമ്മിച്ച അദ്ദേഹത്തെ അഭിമാനികളായ കലാകാരന്മാൎക്ക് നീരസത്തോടെയേ സ്മരിക്കുവാൻ സാധിക്കൂ എന്നു് ഞാനെന്റെ നാടകജീവിതകാലത്തു സുഹൃത്തുക്കളോടു് പറയാറുണ്ടായിരുന്നു.





ഒരു ഗ്രാമീണോത്സവത്തിന്റെ കാഹളമൂതികൊണ്ടാണു് ഇന്നത്തെ പ്രഭാതം സമാഗതമായതു്. കുലകുലയായി കാറ്റിലാടി നിൽക്കുന്ന ഈ ഗ്രാമത്തിന്റെ സമ്പത്തു കൊയ്തെടുക്കുകയാണ്. ആയിരമായിരം തൊഴിലാളികളുടെ ജീവരക്തത്തിന്റെ പാലാഴിയിൽ വിളഞ്ഞ അമൃത് കടഞ്ഞെടുക്കുവാൻ ഇന്നു മുതൽ ആരംഭിക്കുകയാണ്.





അരിവാളുകളുമായി സ്ത്രീകളും പുരുഷന്മാരുമായ വേലക്കാർ നടുവരമ്പിലൂടെ മുന്നേറുകയാണു്........ അവൎക്കെല്ലാമാനന്ദമാണു്....

		 ഈ താൾ അവസാനം തിരുത്തപ്പെട്ടത്: 09:59, 20 നവംബർ 2022.
	വിവരങ്ങൾ ക്രിയേറ്റീവ് കോമൺസ് ആട്രിബ്യൂഷൻ-ഷെയർഎലൈക്ക് അനുമതിപത്ര പ്രകാരം ലഭ്യമാണ്; മേൽ നിബന്ധനകൾ ഉണ്ടായേക്കാം. കൂടുതൽ വിവരങ്ങൾക്ക് ഉപയോഗനിബന്ധനകൾ കാണുക.

